
A busca da saúde, da curación, era en Galicia, e segue a ser, aínda que menos, 
unha mestura de prácticas que ían desde as actuacións dos médicos, e mesmo men
ciñeiros ou curandeiros populares, ás de medicina de tipo natural acompañadas en 
casos de rituais tidos por supersticiosos, pasando por outras de carácter relixioso, 
que veñen a ser un complemento ás anteriores, un botar man do alén, da divindade 
e do seu poder sobrenatural para conseguí-lo que os medios naturais non poden 
solucionar. 

Se ben as curacións por medio de menciñeiros e as acollidas a rituais adoitan 
ter unhas pautas ou uns códigos prefixados en canto ó día e á hora en que han de 
levarse a cabo, ás persoas intervenientes, ó sitio e ós camiños, ó numero de veces 
que ha de facerse, ós utensilios que se utilizan, etc., as de carácter relixioso, malia 
que en ocasións se complementen con estas, adoitan ser espontáneas, feítas no 
momento do accidente ou no que o afectado, ou os seus familiares e amigos, se 
atopa sen esperanza de alcanza-la saúde despois de acudir sen éxito ás prácticas 
anteriores. Esta é unha das características do exvoto: a espontaneidade e o ofrece
mento nun momento de perigo.· 

Nos santuarios galegas atopámonos con multitude de exvotos, senda a súa 
variedade moi extensa: desde os en especie, ben o froito do reino vexetal, ben do 
animal, ás figuras, xa de cera, xa de prata, xa as excepcionais de madeira, e tamén 
as alusións á marte, na forma de mortallas ou ataúdes, ou á propia enfermidade, 
como as muletas e as próteses. Sen embargo, non nos achegan dato ningún sobre o 
motivo da oferta, nin do oferente, nin da data, nin da enfermidade, nin das candi-



cións complementarias da mesma, nin doutras circunstancias de interese, dado o seu 
carácter de anepigráficos. 

É outro tipo de exvotos, os cadros pintados ou votivos -con toda seguridade pre
sentados no santuario a posteriori, é dicir, despois de se produci-lo milagre, cousa 
que non podemos afirmar, por exei:nplo, d;a_s figuras de cera, que poden ter un carác
ter precautorio, ofrecidos a priotj para previ-lo mal-, o que si nos dá multitude de 
información, tanto a través da inscrición que figura neles como da propia represen
tación plástica. Respóndennos a unha gran cantidade de interrogantes que nos pode
mos cuestionar <liante deles. Por medio da lenda: quen, cando, onde, por que, a que 
Virxe ou santo, canto tempo tardou en sandar, que ofreceu, como cumpriu a prome
sa, etc., etc., ademais doutras que precisan ser complementadas con investigacións 
fóra do propio exvoto. Polo cadro propiamente <lito, ou reproducción plástica do 
milagre, podemos coñecer: a representación iconográfica da divindade de devoción, 
a vestimenta .dos impetrantes, o mobiliario (camas, mesas, portas, armarios ... ), ou 
outros aspectos da cultura material, como barcos, carros, xugos, etc. E, como non, a 
actitude dos personaxes intervenientes, desde o propio enfermo ou accidentado 
(plasmado plasticamente na cama dentro do cuarto ou no momento de perigo) ata os 
familiares que piden por el (coa súa presencia ou non), en actitude primeiro de oran
tes e logo de cumpri-la promesa feíta, de oferentes, <liante da imaxe de devoción. 

Irnos ter en conta na presente exposición tan só o que se nos dá a coñecer pola 
inscrición, máis ou menos longa e explícita, que neles figura, circunscribíndonos 
unicamente ó século XIX, que é o período do que se conserva un maior número, 
aínda que en certas ocasións aludamos a exemplos anteriores ou posteriores. 

DATAS 

Dos exvotos que ata o de agora ternos catalogados do século de referencia, algo 
máis de sesenta están perfectamente datados en canto ó ano, figurando nalgúns 
incluso o día e o mes en que o milagre tivo lugar, non constando este dato nos res
tantes. Non obstante, e a non ser que así apareza na lenda, non podemos asigna-lo 
feíto ó ano consignado, xa que ternos que entender este, e en ocasións así consta, 
como o ano en que fan efectiva a oferta ou cumprimento da promesa. 

Polo que respecta á data, podemos situa-lo primeiro dos relativos a enfermida
des de persoas no 1821 (do 1811 é o de San Xurxo de Cereixo, na Estrada, pero por 
sandar <lúas vacas) e o último no 1898, estimando unha máis alta concentración no 
tercio 1845-1874, no que atopamos corenta e catro, dos que tan só catro son moti
vados por accidentes, entendidos estes como traumáticos e non, como veremos 
logo, por unha enfermidade física (unha rapaza que caera dun balcón en Viveiro, un 
rapaz afogado nunha talla na Pastoriza, un atropelo de coche e un pao na cabeza na 
Escravitude). Dos outros corenta <leste período, quince especifican o tipo de enfer-

midade, mentres que os outros vintecinco refírense a ela con adxectivos cualificati
vos, que veñen a determina-lo seu extremo de gravidade. 

O ano ó quemáis se lle poden atribuír é o 1845, con cinco (tres na Escravitu
de, un na Barca e un en Viveiro), seguíndolle con catro o 1853 (todos no santuario 
padronés), e con tres .o 1.834, o 1848 . e o .1852. 

QUEN FAI A PETICIÓN 

Un interrogante que se nos presenta á hora de afrontármo-la relixiosidade 
popular a consecuencia dunha situación crítica é a do grao de dispoñibilidade do 
enfermo no momento de recoñecerse en perigo de morte e de acudir en último extre
mo, quizais despois doutras prácticas naturais de tipo medicinal e aínda doutras 
sobrenaturais de índole pararrelixiosa, a Deus, á Virxe ou a outros santos para con
seguí-la curación ou salvamento. 

Dos setenta e catro casos en que se especifica a persoa ou persoas que fan a 
petición, trinta e dous maniféstannos que é o propio enfermo quen se pon ó ampa
ro da divindade e fai a oferta correspondente, dos que dezaoito son mulleres e cator
ce homes (Lám. 1), capítulo este no que ternos que incluír outros dous, que consi
deraremos como colectivos, nos que é o matrimonio o que pide axuda de maneira 
conxunta (Lám. 2), nun deles con ocasión dun parto xunto cun amigo cura (Lám. 
3), e mailo caso da enferma coa súa familia. 

Nos que se especifica outro tipo de parentesco, é a nai do enfermo a que apa
rece máis veces (en doce ocasións soa e nunha coas outras fillas) (Láms. 4, 5, 6 e 
11 ), seguida do matrimonio como país [en dez sós (Lám. 7) e noutra co home da 
enferma, é dicir, co seu xenro (Lám. 8)]. Os cónxuxes fano en sete [tres a muller _ 
polo home (Lám. 9) e catro o home pola muller (Lám. 10), nunha delas cos fillos]. 
Consta tamén, e sempre nun só caso, o pai, o fillo máis vello, un tío abade, unha tía, 
un parente sen especificar en que grao, o xenro, o fillo, fillos ou fillas e ata os alum
nos dun profesor pedindo por el. 

O que antecede ponnos de resalte que en algo menos da metade, en trinta e 
cinco casos, intervén o propio afectado, mentres que en trinta e nove son segundas 
ou terceiras persoas as que piden a curación, como se o enfermo non fose consciente 
do seu perigo ou se xa non estivese en condicións, dada a gravidade, de facelo, feito 
este lóxico tendo en conta o avanzado estado da enfermidade e o seu desafiuza
mento manifestado en moitos casos. 

Tamén nos permite distinguir entre exvotos individuais e colectivos, estes 
desde <lúas persoas [o caso de matrimonios, o propio enfermo e mailo fillo (Lám. 
12), <lúas fillas], ata un grupo sen especificar número, como é o dos alumnos. 

Vemos, pois, que no caso de enfermidades, cando non é o propio enfermo o que 
pide a intercesión divina, existe unha relación de familiaridade en distintos graos 

entre o p~ticionario e a persoa en perigo e tamén de .afectividade, derivada, tal vez, 
dun bo comportamento como mestre, tanto a nivel humano como de ensinante, 
como pode se-lo do profesor citado. Sen embargo, atopámonos en Vilaselán (Riba
deo ), onde tódolos exvotos pintados obedecen a tempestades e accidentes maríti
mos, cun caso en que quen pide a Santa María é o capitán do bergantín "Flora 
Paquita", facendo un ha vi axe a M~mtevideo no 1872, pola tripulación da corveta 
"Albión", que estaba en perigo de naufraxio, nun tris de ir a pique por mor dun forte 
vendaval, recorrendo á divindade ante a imposibilidade de valelos por outros 
medios, nun exemplo de caridade humana e desinteresada (Lám. 18). 

Pode presentárseno-la dúbida de se moitas das curacións, tanto producidas por 
intervencións da divindade, ou relixiosas, como polo sometemento a prácticas de 
curandeiros ou de menciñeiros, son o efecto dunha autosuxestión, producto dunha 
actuación do subconsciente, que levaría ó enfermo a considerarse defendido por 
unha forza superior allea a el e capaz de evita-los seus padecementos. Isto sería apli
cable a casos de enfermidades nerviosas ou de feitizos, coma un do século XVIII da 
Pastoriza, e aínda doutras non tipificadas, pero non naqueles que, como veremos, os 
médicos, máis ou menos instruídos, interveñen e chegan a cualifica-lo mal co seu 
nome científico, que en ocasións, como seguen a ser aínda hoxe, eran de difícil 
curación. 

Pero ademais atopámonos con casos de rapaces, nos que a autosuxestión non 
sería tan doada: o de Gabriela Stolle, de sete anos, en Viveiro, sen sentido despois de 
caer dun balcón; o do meniño de cinco anos e medio dos Milagres do Monte Medo, 
que non andaba e sempre estaba enfermo (Lám. 11 ); e os da Escravitude correspon
den tes a Cesáreo Seijo, de sete anos, enfermo de gravidade con perigo da vida, Cons
tantino Gantes, de cinco, Manolo Gontán Urruchua, sen especifica-la idade, o 
mesmo que o de Ramoncito Velasco, Joaquín de Castro, de catro, enfermo durante 
vintedous meses, María del Carmen Liñares, de tres e medio, cunha nacida nun ollo, 
e menos aínda Joaquín Martínez, dun mes, coa tose ferina, ou Leopoldo Mosquera 
Caramelo, de mes e días, desafiuzado cunha bronquite capilar, este xa do 1904. 

PETICIÓNS E OFERTAS 

Non son moitas as fórmulas explícitas que manifestan a maneira en que o 
enfermo ou os parentes acoden á divindade para pedi-la curación, fórmulas que se 
concretan nas seguintes: invocar de todo corazón (Lám. 9), implora-lo auxilio 
(Láms. 4 e 6), acudir ó auxilio cheo de confianza (Lám. 10), implorar (Láms. 10, 
11, 14, 15, 16 e 17) ás veces con moito fervor, encomenda-lo enfermo, ofrecerse 
(Láms. 1 e 11) ou ofrecelo, invocar, recorrer ó amparo (Lám. 12), constando. nun 
caso que estaba desafiuzado, sen esperanza de vida e sen atapar medicinas, pero que 
invoca de tódalas maneiras, por se acaso se facía o milagre (Lám. 13). 

Son máis variadas as ofertas realizadas que aparecen nas lendas dos cadros, 
complementándose moitas veces unhas con outras. Atopámonos coas que seguen: 

VISITA Ó SANTUARIO 

É un ofrecemento habitual o de realiza-la romaxe ou peregrinación en peque
na escala abrigada por un motivo concreto (enfermidade ou perigo). Así figura en 
dez ocasións, nalgunhas sen especificar se o día da romaría ou outro calquera 
(Lám. 1), promesa que é complementada con esmola, de cera ou expresada dun 
xeito xenérico, cun becerro, cun cadro (Lám. 6) ou levando outro cura para canta
la misa. Sen embargo, en ningún deles consta o compromiso de iren andando, tal 
vez por considerar este feito algo xa habitual tendo en canta os medios de trans-
porte da época, como aparece nun da capela da Virxe do Camiño de Muros do 
século XVIII, que di que os mariñeiros fixeron a romaxe andando e descalzos e 

1 así están representados diante do altar maior (Lám 19), nin tampouco o de dar vol
tas de xeonllos ó santuario, prácticas as dúas moi frecuentes e que se poden ver 
hoxe en día nas nasas romarías. 

PAGAMENTO DE MISAS 

É unha promesa aínda habitual nos santuarios galegas, como o son as figuras 
de cera, pagar misas en agradecemento polos favores recibidos, tamén complemen
tada con outras. As máis son cantadas (unha con doce velas de tres en libra) ou 
solemnes [co carro ecos bois (Lám. 9) ou con cadro e novenario (Lám. 14)]. Nou
tras non se especifica que tipo de misa, chegando a aparecer como substituta dou
tras ofertas sen determinar (Lám. 3), pero si o seu complemento: o cadro, dúas 
ducias de fagos (oferta pouco habitual), os bois co carro (Lám. 9), un regalo ... No 
de Santa Clara de Pontevedra á Nasa Señora dos Desamparados a misa ha de cele
brarse "con Su Majestad expuesto". Ademais das misas illadas, aparecen ofrecidas 
en conxunto, a maneira de novenario (Lám. 20). 

ANIMAIS 

Os exvotos en especie seguen a ser frecuentes aínda hoxe nas romarías galegas, 
principalmente naquelas dedicadas a santos tidos por protectores da facenda, entre 
os que destacan San Bieito ou San Xurxo, que reciben desde os froitos da terra 
(patacas, millo, ervellas ... ) ata animais, ben vivos (polos, xeralmente brancas, coe
llos ... ), ben o seu producto (ovos) ou a carne salgada, fundamentalmente de parco, 
ofrendas que son poxadas ó remate da festa ou o domingo seguinte. 

Non é frecuente atopármonos hoxe en día coa oferta de animais considerados 
como maiores. Si ternos constancia destes ofrecementos nos cadros do século XIX. 
Destacan as reses vacúas: a parella de bois co carro (Lám. 9), en tres casos; a pare
lla de bois sós (Lám. 12), en dous; unha parella de vacas, noutros dous; a vaca co 
becerro, nun; o becerro só, en dous [nun ha de ser "de oito duros" (Lám. 13) e nou-

tro é ofrecido en proba de recoñecemento]. O cabalar consta en tres ocasións: un 
cabalo (Lám. 5) en dúas [nunha "de agradecido" (Lám. 10)], e unha mula. 

Hai que ter en conta? que estes animais representaban na economía familiar no 
século pasado para así valorármo-la importancia da oferta e do recoñecemento desta 
xente á divindade. Iso demóstranos, por unha banda, o alto grao de agradecemento 
que sentían cara á Virxe ou cara ó santo correspondente polo favor recibido, e, por 
outra, pode facernos cavilar en sé os que tales ofertas facían tiñan un alto poderío 
económico, principalmente no campo da gandería, polo que o desprendemento 
dunha res non lle supoñería unha mingua considerable da súa facenda, ou se pola 
contra eran xentes de estrato social medio-baixo, caso este no que a perda do ani
mal significaría un grave debilitamento da economía familiar. Ben é certo que as 
ofertas animais, como as outras materiais, poden ser recuperadas polo seu anterior 
propietario acudindo á súa poxa e conseguindo facerse co remate, caso este no que 
se transformarían xa en ofertas económicas. 

Convén sinalar que os casos tratados aquí de animais ofrecidos como exvoto 
non obedecen á curación ou salvamento do mesmo animal, senón agradecendo a 
saúde dunha persoa da familia. Citemos, sen embargo, como exemplo de ofrece
mento da res pola súa propia curación o caso de San Xurxo de Cereixo (A Estrada), 
no que a un labrador da veciña parroquia de Lagartóns, Luis Villaverde, lle enfer
maron "y caído muertas", expresión que quere manifesta-lo grao de gravidade, dúas 
vacas do xugo (nótese que especifica que eran vacas de tiro, para face-lo traballo), 
polo que lle ofreceu, con moita devoción, a mellor das dúas e mailo seu becerro. 

CERA 
Malia que as ofrendas de cera son habituais en tódolos santuarios, ben en forma 

de velas, ben representando a parte do corpo enfermo ou ben o corpo enteiro, cons
ta nos cadros tan só en tres ocasións, como complemento do propio cadro ou dou
tros ofrecementos. Quizais non consten en máis por consideralos como algo ruti
neiro ou consubstancial á oferta en si mesma. 

De feíto, nos tres casos en que se cita non aparece como figuras, con antece
dentes xa no século IV e abundantemente presentes nas Cantigas de Santa María 
de Afonso X o Sabio [imaxes de meniños son ofrecidas pola muller de Zaragoza 
e pola moura de Borja, ás que lles nacían os fillos mortos, a Salas nas números 
118 (Lám. 21) e 167], senón como esmola a secas, quizais como cera en bruto, 
especificando o seu peso nunha libra, coma na "Cantiga" número 166, ou como 
velas, no número de doce que han de ser de "tres en libra", non aludindo nunca á 
súa altura, que habitualmente ha de se-la mesma que a da persoa ofrecida, como 
mandaba no seu testamento de 1391 María Rodrigues, de Viveiro, a San Andrés 
de Teixido, ou como fixo o rapaz de Alcaraz, da "Cantiga" número 178, que des
pois de medir cun cinto a súa mula morta lle ofrece a Santa María de Salas un 
cirio do mesmo longo. 

CAD ROS 
Unha das finalidades do exvoto, ademais de servir como agradecemento á 

divindade, é a de facer de testemuño do milagree, pendurado das paredes do san
tuario, transformarse nun motivo propagandístico de cara ós demais fieis que aco
den á romaría, aspecto este no que aparece dirixido tanto ás xentes il_etradas, anal
fabetas, que serían a maioría, e que podían coñece-lo sucedido a través da 
representación pictórica, como ás máis cultas, que podían enterarse do acaecido por 
medio da lenda explicativa. 

Dada a súa obviedade, tan só aparece no século XIX como ofrecemento explí
cito en nove ocasións (Láms. 6 e 22), podendo considerar como tal a alusión nunha 
delas a "este pequeño obsequio" (Lám. 4). 

Tendo en conta o gran número de cadros en que non figuran estes como exvo
to propiamente dito, cabe pensar se foron ofrecidos como tales e o pintor e calígra
fo da lenda non o fixo constar, ou se despois de conseguí-lo solicitado acordan, por 
si mesmos ou aconsellados polo rector do santuario, plasma-lo feito nun lenzo ou 
nunha táboa, para propaganda da divindade ou para darse a coñecer eles mesmos. 

Así, no caso do presbítero Andrés Barcala quen ofrece o cadro despois de 
alcanza-la saúde é un amigo seu (Lám. 17). 

OUTRAS 
Unha das maneiras máis frecuentes de honrar á divindade, xunto coas propia

mente relixiosas, como as novenas e as misas, rezadas ou cantadas, e as profanas, 
en forma de verbenas, é a de queimar pólvora botando foguetes, servindo esta mani
festación como proba, de cara ós non presentes, ós veciños doutras parroquias, de 
que ó padrón se lle rende un ha boa festa. Nas festas colectivas, nas que corre coa 
súa organización unha comisión, é esta quen paga os gastos das bombas, mentres 
que nas que a función é de carácter individual, ou familiar, ofrecida voluntariamen
te en agradecemento, poñamos por caso a do Santísimo ou a do padrón ou padroa, 
coma un exvoto máis, é o mesmo funcionista quen se encarga do seu pagamento, 
sentíndose fachendoso de ser quen máis bombas lle botou ó "santo" e tentando 
superar ó do ano anterior. Tamén nas procesións de longo percorrido, entre as que 
sobresaen as de San Roque, moitos fregueses reciben tódolos anos á comitiva e á 
imaxe cun número determinado de fogos, rendéndolle tributo de gratitude. Sen 
embargo, malia que é unha maneira habitual de festexar á Virxe ou ó padrón, non o 
é que conste como exvoto explicitado, figurando como tal nun da Escravitude 
(Padrón) en forma de dúas <lucias de fogos. 

A representación da morte, ou da enfermidade, da que se liberou a persoa por 
mediación divina é outro dos obxectos ofrecidos como exvoto. Así os ataúdes e as 
mortallas de Santa Marta de Ribarteme, dos Milagres de Amil ou do Nazareno da 
Pobra do Caramiñal. Nos cadros pintados tan só aparece un caso en que consta o 
ofrecemento dun hábito na Escravitude. 

En sete ocasións figuran outras ofrendas ou esmolas sen especificar, o que non 
pode significar que nos demais non fosen un elemento complementario do cadro. 

OFERTAS CONDICIONADAS 

Non son frecuentes as promesas sometidas ó condicionamento de seren cum
pridas se a divindade atendía a petició,n formulada. O máis cotTente é que fagan a 
oferta sen especificar nada, como se estivesen seguros de que consegulrían o favor 
divino, nun acto de demostración da fonda fe que posuían. 

Nos dous casos en que tal feíto aparece a condición é obte-la saúde, nun deles 
"completa", de maneira absoluta. Estamos <liante duns claros exemplos de simonis
mo, como de querer comprará divindade, de obrigala a face-lo milagre para conse
guí-la oferta feíta, dun do ut des, douche se me dás, que non é práctica habitual na 
relixiosidade galega a xulgar polo manifestado nos exvotos pintados. 

No primeiro <lestes casos, José González Vilanova, do Paraíso (lria Flavia), 
cunha perna fracturada por pasarlle por riba dela a roda dun catTo en 1898, ofre
ceulle a Nosa Señora da Escravitude o catTo e os bois "si obtenía la completa cura
ción" (Lám. 23), oferta que cumpriu en recoñecemento unha vez conseguida. 

Datado o cadro en 1904, pero traído aquí pola súa proximidade temporal ó 
anterior, xa que a promesa é cumprida "después de algún tiempo" de conseguida a 
saúde, non especifica canto, é o outro exemplo de exvoto condicionado no que 
Domingo Vázquez, do lugar de Paramuíño, na parroquia de Biduído, lle ofrece á 
Virxe padroeira desta unha parella de vacas co seu xugo se sandaba a súa muller 
María Josefa Otero, "gravemente enferma". 

Nas Cantigas de Santa María atopámonos cun precedente de oferta condicio
nada: o tolleito que prometen, se sandaba, ir tódolos anos a Santa María de Salas e 
levarlle a libra de cera. 

OFERTAS ACOMPAÑADAS DOUTROS RITUAIS 

É de sobra sabido que nos santuarios galegas, ou de camiño cará a eles, son rea
lizadas numerosas prácticas complementarias do propio acto relixioso, unhas rela
cionadas co sagrado, como o tocar con panos a imaxe, ir debaixo desta na procesión 
ou poxa-las andas, outras de contido máis profano, tachadas aínda como superti
ciosas, tales como facer nós nas xestas ou nas follas de millo cando se fai a roma
xe a pé (poñamos como exemplo nos Milagres de Amil), botar pan á fonte para 
saber se a petición vai ser atendida (San Andrés de Teixido), lava-la parte do corpo 
enferma na fonte (Santa Isabel de Hungría en Silleda) e outras máis. 

En canto ó primeiro grupo, é práctica habitual en moitos santuarios a de "impo
ñe-lo santo", existindo xa con esa finalidade unha imaxe pequena, réplica da que 
está no altar, que o santeiro ou santeira pon enriba da cabeza dos romeiros ou toca 
con ela a parte do carpo para a que o santo ou santa é avogoso (Lám. 24), nun claro 
sinal de sometemento ó amparo do sagrado, como o é tamén ir debaixo da imaxe na 

procesión. Malia ser práctica frecuente, nos exvotos do século XIX non consta en 
ningún, pero si nun de 1784 de San Andrés de Barciela (Santiago de Compostela), 
que traemos aquí como exemplo dun ritual que tamén se faría no período que nos 
ocupa, no que un matrimonio de San Mamede de Seavia, da comarca de Berganti
ños, tendo o fillo máis vello sen fala e sen esperanza de vida, "ocurrieron al auxilio 
de esta imagen y poniéndosela encima de su cuerpo" sandou. O texto non nos espe
cifica se era unha imaxe de poñer, de reducidas dimensións, pero máis ben parece 
referirse á exposta ó culto, malia que a representación plástica nos presenta á fami
lia nunha especie de sancristía, cun cadro ó fondo no que aparece unha "Piedade", · 
coa Virxe recollendo no regazo a Cristo morto. 

Polo que respecta ó segundo, os rituais están sumamente ligados ás fontes san
tas, tan presentes en moitos santuarios ós que incluso deron orixe, unhas veces xa 
existentes, outras nacidas por intercesión divina, como é o caso do dos Milagres de 
Amil a pedimento dun arrieiro. Ademais dos xa citados, aparece tamén a inxestión 
de auga, que producirá efectos curativos polas súas virtudes sagradas que se sobre
poñen ás medicinais provenientes dos seus compoñentes físicos. Documentado ato
pámolo no que nós consideramos como pseudoexvoto da Escravitude (Lám. 25), 
datado no ano 1732, no que a un tolleito e hidrópico do Salnés, cando era levado no 
carro cara ó Hospital de Santiago, se lle antollou beber no manancial que nace á 
beira do camiño, hoxe estrada, no que século e medio antes, no 1582, o rector da 
parroquia das Cruces, Juan Pérez Mondragón, mandara poñer unha imaxe da Virxe 
por salvalo de morrer debaixo dunha árbore que estaban a cortar, e sandou, princi
piando así o culto. Nos do século XIX consta esta práctica nun da capela da Virxe 
do Rial, en San Ourente de Entíns (Outes), no que o escribán da xurisdicción de 
Soneira, enfermo da gorxa desde había sete meses, sen poder tragar, ofreceuse e 
mandou que lle levasen auga da súa fonte, mellorando no momento en que a bebeu. 

EFECTIVIDADE DA PETICIÓN 

Aproximadamente a metade dos cadros non nos manifestan o tempo que tardou 
en realizarse a curación, limitándose unicamente a confirma-lo feito, coas seguintes 
expresións: recobrou ou cobrou a saúde (Láms. 1 e 7), en vintesete casos; alcanzou 
a saúde, en dous (Lám. 8); concedeulla, noutros dous; volveulla e conseguiuna, nun, 
e despachou a súa petición, noutro. 

Na outra metade, pola contra, díseno-la efectividade temporal da petición, 
tendo que considera-la maioría como de actuación da divindade de xeito inmedia
to, segundo se desprende da inscrición: "ó punto" (Láms. 2, 3 e 6) e "ó momento" 
(Lám. 4), en seis casos cada unha, nun "siendo la petición tan eficaz"; "instantáne
amente" e "ó instante", en dous; e "logo de", en catro; desde aquel momento (Lám. 
14), "inmeditamente", "ó pronto", "en breves momentos", e "moi logo" (Lám. 10), 

nun cada fórmula. Caso raro é o do rapaz dos Milagres do Monte Medo, que non 
empeza a andar ata que a nai cumpre a promesa (Lám. 11). 

Ademais <lestes exemplos en que se obra o milagre de maneira inmediata, e 
doutro caso en que podemos estimalo como a curto prazo, xa que se realiza antes 
de remata-lo día, atopámonos con outros en que a efectividade se plasma nun tempo 
algo máis longo: ós poucos ou breves días (Lám. 5), en seis ocasións; ós oito días, 
en <lúas, nunha caéndolle ósos da cara (Lám. 16); ó segundo día expulsou un vulto 
e ó terceiro recobrou a saúde, nunha, e despois dalgún tempo, noutra. 

MOTIVOS POLOS QUE SE FAI A PETICIÓN 

Deixando a un lado os milagres acaecidos no mar por mor de naufraxios, de 
tempestades, de ataques de mauros ou herexes, concentrados maiormente nos san
tuarios de Santa María de Vilaselán (Ribadeo) (Lám. 18) e de Nosa Señora da Pas
toriza (Arteixo) (Lám. 26), ademais dos dous do da Virxe do Camiño de Muros 
(Lám. 19), e tendo en canta o tema que nos ocupa, que non é outro que o das cura
cións dunha enfermidade, atopámonos que nos máis dos casos esta aparece sen 
especifica-lo seu nome e sen sequera indica-la súa localización corporal, limitándo
se a información ó seu grao de gravidade. Dos trinta e catro casos en que isto é 
manifestado, en vintetrés consta como grave; en catro, como perigosa; en dous, 
como gran ou grande; nun, como gravosa, como de grandes dores, como forte, 
como bastante enferma e como en perigo de marte ou ás portas da marte (Lám. 5). 
Ás veces a enfermidade grave aparece complicada con outras tribulacións ou con 
outros achaques. 

É lóxico que a enfermidade figure dun xeito xenérico, tal vez pola dificultade 
dos médicos para diagnosticala e tipificala. Cando se especifica, sobresaen as febres 
[en catro ocasións sen cualificativo (Lám. 5), a non se-lo de maligna (Lám. 4), e en 
tres tipificada como nerviosa], seguidas polos partos (Lám. 3) con catro exemplos 
(algúns complicados, como o foi tamén o da Pastoriza no 1724, no que a parturien
te sufriu trece accidentes mortais), e polos problemas óseos [un caso de reumatis
mo, un de tolleito, un que non pode moverse, un rapaz que non andaba (Lám. 11), 
o da=perna fracturada citado e o dunha man que non podía mover], así como os dous 
casos de enfermidades ou dores de nervios (Láms. 12 e 14). 

Aparece logo o "garrotillo" (Lám. 7), en <lúas ocasións, unha especie de difte
ria grave ou a xeito de anxina maligna que acostumaba produci-la marte por sufo
cación. Tamén os sirios (Lám. 20), cirios ou cirros, tumores duros, sen dor conti
nuada e de natureza particular, que se forman en diferentes partes do carpo, outras 
<lúas veces, nunha delas cualificado como gran tumor no peito que os médicos coi
daron que era un cancro (Lám. 1); outras <lúas veces son accidentes, un deles duran
te vintesete horas, entendidos como unha indisposición que sobrevén de maneira 

repentina e priva do sentido, do movemento ou de ámbalas dúas causas ó mesmo 
tempo, unha especie de epilepsia (nun caso a enferma aparece caída fóra da cama, 
no chan, como con tódolos membros tesos ou ríxidos). Logo, e xa cun só caso, o 
cólera morbo (Lám. 9), a gangrena na cara (Lám. 16), a tose ferina, a cegueira, unha 
nacida (nacencia ou landra, vulto ou tumor que sen causa manifesta na~e en cal
quera parte do corpo ), neste caso nun ollo e producida por unha picadura dunha 
mosca, a rotura (Lám. 15) (tal vez entendida máis como quebradura ou hernia que 
como fractura ósea), un cólico que resultou ser un vulto no ventre. Citemos tamén, 
malia que sexa xa do 1904, pola súa gravidade, o caso de bronquite capilar nun 
rapaz. E despois, ademais dos accidentes marítimos, outros traumáticos, coma o do 
golpe na cabeza por un pao, o atropelo dun coche, a caída desde un balcón ou a 
inmersión nunha talla de auga co conseguinte afogamento. 

É de salientar, sen embargo, que, malia a súa abundancia, non apareza no sécu
lo XIX ningún caso de vexigas ou variola, estando os dous únicos exemplos data
dos no século anterior, nin de hemorraxias, ou fluxos de sangue, habituais nos par
tos, das que só ternos un exemplo na Pastoriza, pero datado no 1717. 

INTERVENCIÓNS DOS MÉDICOS E EFECTOS DA PETICIÓN 

A pesar de que nas máis das lendas explicativas dos exvotos non adoita cons
ta-la asistencia á consulta dos médicos antes de recorrer á divindade, é posible 
que así o fixesen, principalmente nos casos en que económica e xeograficamente 
lles era posible, xa que en dezasete exemplos do século XIX alúdese ó labor dos 
facultativos. 

Sen embargo, nas máis das veces en que se testemuña o sometemento ós crite
rios médicos non se especifica de maneirá clara os métodos seguidos para alcanza
la curación e tan só se limitan a dicírno-lo dictame e consello no curso final da 
enfermidade, desafiuzándoos (Láms. 4 e 9) e, de acordo co mandato da relixión 
cristiá, mandando administralos (Lám. 6), é dicir, que lles impuxesen a Extrema 
Unción. 

É tamén de salíenta-lo feíto de que en moitas ocasións sexa máis dun o médi
co que atende ó enfermo, pois refírense a eles en plural, sen que poidamos saber se 
o facían de maneira individual, buscando o acerto nunha consulta detrás da outra, 
ou se estudiaban o caso de xeito colectivo, formando un equipo. 

Así, os médicos desafiuzaron a Agustín de Tembra, de Dodro, que padecía en 
1821 unha grande enfermidade, sen esperanza de vida e sen encontrar medicina no 
Reino nin fóra del, tendo perdidos tódolos azos de poder vivir; o mesmo fixeron co 
presbítero compostelano Andrés Barcala, en 1831 (Lám. 17), gravemente enfermo, 
con Josefa Tubío, de Iría Flavia,. prostrada na cama cunha enfermidade moi perigo
sa, en 1840, co rapaz Joaquín de Castro, de Padrón, enfermo sen alivio durante vin-

tedous meses, segundo o diagnóstico de tódolos facultativos, ou con Teresa Grela, 
no ano 1845, todos na Escravitude; no ofrecido a Nasa Señora dos Desamparados 
do convento de Santa Clara de Pontevedra, do 1848, Josefa Crespo é desafiuzada 
polos catro facultativos que a atendían, o mesmo que Isabel Leyra por tódolos médi
cos na Pastoriza, despois de tres anos cunha gravísima enfermidade. Nos casos de 
febre tachada de maligna, que fixo tantas víctimas, segundo o exvoto de 1853, ano 
en que o matrimonio vai da-las gracias, os facultativos mandan administrarlle os 
Sacramentos a José Pimentel Aller, catro días despois de que a súa muller parise un 
rapaz, tendo ela que erguerse da cama para consolalo e previlo porque ninguén se 
atrevía a dicirllo, e desafiuzaron así mesmo a Agustín Souto Socastro, no 1893. 
Tamén a José Carlés, de San Xián de Requeixo, gravemente enfermo e asaltado 
polo cólera, tipificada como morbo, e sen esperanza de vida, no 1854. 

É nos casos de parto onde se especifica unha maior actividade práctica dos 
médicos, xa que non só se limitan a diagnosticar dentro das súas posibilidades, 
senón que se ven abrigados a intervir dunha maneira máis ou menos activa e inclu
so dun xeito colectivo. 

Ternos tres exemplos na Escravitude. Nun deles tres facultativos, dos máis acre
ditados segundo nos di a lenda, non atoparon recurso para quitarlle a criatura e librar 
a Josefa de la Iglesia, de Santiago, que principiou a te-las dores de parto o 31 de 
decembro de 184 7, polo que mandaron administrala, parindo ben cinco días despois 
un rapaz, coa protección da Virxe, á que implorara co seu home e cun amigo cura. 

En 1862, Amalia Rey, natural de Santiago, é asistida por dous facultativos 
cando se encontraba aflixida nun perigoso parto e sen esperanza de dar a luz, e 
pariu, co auxilio da Soberana, un nena vivo, cando se consideraba morto. 

Caso máis complexo é o acaecido a Ramona Crespo, de Santa María das Cru
ce·s, en 1865, que trouxo felizmente ó mundo unha rapaza pero que lago perdeu todo 
o ánimo. Recoñecida polo facultativo, resultou que aínda tiña outra no ventre, vén
dase abrigado a operar con todo coidado e esmero, pero sen conseguir quitala viva. 
Non se nos especifica que tipo de operación fixo o médico nin onde a realizou, polo 
que non podemos saber se foi unha cesárea ou unha ampla apertura vaxinal e se o 
parto tiña lugar na propia casa, o que sería máis habitual na época, ou nun centro 
sanitario. 

Atopámonos en 1869 cun caso de intento de anatomía patolóxica. A Gabriel 
Durán apareceulle unha enfermidade que era descoñecida para os médicos, pensa
ban que sería un cólico, estivo quince días cheo de dor sen que os medicamentos 
receitados producisen efecto. Despois de que a súa muller o ofrecese á Virxe da 
Escravitude expulsou do ventre un vulto carnoso e petrificado, que foi analizado 
polos facultativos, sen así podelo clasificar, dándolle catro cortes cun coitelo a 
golpe de martelo. ' 

Un dos casos de cancro aparece documentado nun exvoto de Santa Minia 
(Brión), datado no 1863. Tomasa Landeira, veciña de Santiago, viña padecendo 

desde había oito anos fortes dores producidas por un gran tumor que se lle presen
tara no peito. Os médicos que chamaron para atendela diagnosticaron que a doenza 
era un cirio ou cancro, pero non consta que a desafiuzasen, ó mellor por adiantarse 
ela a encomendarse á santa. 

O canteiro veciño de Troáns (Cuntis) Manuel Billar padecía unha gangrena na 
cara e fora desafiuzado polos médicos, que ademais de tratalo diagnosticaron a 
enfermidade sen poder atacala, en 1861. Logo de impetrar á Virxe da Escravitude e 
ós oito días de ofrece-lo cadro exvoto e mais unha misa saíronlle do rostro algúns 
ósos e quedou san (Lám. 16). 

Tal vez cerca do 1865, xa que na festa dese ano, o oito de setembro, presentou 
a oferta, atopámonos coa intervención de médicos cubanos e galegos na persoa de 
José Pérez Lorenzo, de Santa María dos Ánxeles, emigrante na illa de Cuba, onde 
foi atacado por unha enfermidade nerviosa (Lám. 12). Os facultativos esgotaron 
tódolos recursos da ciencia sen resultado positivo, polo que lle aco!!__sellaron volver 
a Galicia, "a súa patria", onde foi desafiuzado polos mello res médicos, seguramen
te de Santiago. 

PROCEDENCIA DOS EXVOTOS 

Unha das características dos exvotos galegos é que nos dean a maior informa
ción posible, información que inclúe o lugar de residencia dos ofertantes. Sen 
embargo, non en tódolos casos se nos manifesta este dato, xa que na Escravitude 
omítese en vintecatro ocasións, en Santa Minia en tres dos catro existentes, e tamén 
no de Santa Clara de Pontevedra, no da Barca (Muxía), no do Covelo e nun dos 
dous decimonónicos do Monte Medo. 

kpresencia na inscrición <leste dato permítenos coñece-lo radio de acción do 
santuario en canto á devoción se refire, se nos atrevemos a extrapolar a ela a pre
sencia de exvotos pintados. Así, dos trinta e tres casos da Escravitude nos que cons
ta a procedencia dos devotos, un bloque conformado por trece pertence á cidade de _ 
Santiago, mostra do amplo arraigamento que o santuario tiña no século XIX no 
núcleo urbano, motivado, sen dúbida, pola súa proximidade, mentres que os vinte 
restantes pertencen a localidades rurais espalladas por parroquias lindeiras ou máis 
ou menos próximas á das Cruces, na que está situado o santuario. Destaca con tres 
casos a parroquia de Santa María de Iria Flavia, do concello padronés (un do lugar 
de Paraíso, outro do lugar de Pazos e un sen especificar), e con dous San Xián de _ 
Bastavales (Brión), Padrón, podendo entender por tal a vila, e a propia pairnquia 
das Cruces. O resto de localidades teñen un só exemplo: Santa María de Dodro -
cabeceira do concello do mesmo nome, á que llo adxudicamos por proximidade 
xeográfica malia que exista outra coa mesma denominación en Arzúa-, San Mame
de de Rois, San Lourenzo de Seira (Rois), Santa María de Lampai (Teo), Santa 



María dos Anxos (Brión) e Santa María de !sorna (Rianxo ), todas na provincia da 
Coruña. Cinco pertencen á de Pontevedra: tres de Pontecesures (así figura nun de 
1834 e nos outros dous como San Xián de Requeixo, a súa antiga denominación), 
un de Santa Mariña de Carracedo (Caldas de Reís) e un de Santa María de Troáns 
(Cuntis), sendo este o punto de influencia máis afastado. 

Dos tres decimonónicos nos que consta a procedencia en Nosa Señora da Pas
toriza, no que se refire á curación de enfermidades, un vén da cidade da Coruña, 
próxima ó santuario, e os outros dous de Pontedeume e de Betanzos. 

Os dous de Santa María de Biduído, no concello de Ames (un de 1904), pro
ceden de lugares pertencentes á propia parroquia, Souto e Paramuíño, o que indi
ca unha devoción de carácter moi local. Un de Santa Minia de Brión foi ofrecido 
por unha veciña de Santiago e o de San Andrés de Barciela (Santiago) por un 
matrimonio de San Mamede de Seavia, no concello brigantino de Coristanco. 
Naturais de Santiago son tamén os pais que piden pala súa filla ó Ecce Horno vene
rado na capela da Misericordia de Viveiro, vila onde residían. Desde Cacabelos, no 
Bierzo, pfdelle a Nasa Señora dos Milagres do Monte Medo Ildefonsa Gutiérrez, 
"pasiega de nacimiento". 

Todo o que antecede, e se consideramos que o ofrecemento deste tipo de exvo
tos vai parella co doutros, e aínda con outra caste de prácticas relixiosas, conside
radas ás veces como supersticiosas, demóstranos que non é a xente do medio rural 
a única en levar a cabo estes rituais, e, pola contra, que tamén están enraizadas na 
propia cidade, como poden se-los casos abundantes de Santiago e, en menor medi
da, dado o seu menor número,. da Coruña. 

PROFESIÓNS DOS OFERENTES 

É este un dato que tan só aparece nunha <lucia de casos e que sería importante 
coñecer para sabérmo-la extracción social das persoas que ofrecen esta clase de 
exvotos, máis caros cós de cera, e máis aínda se ternos en conta que moitos deles 
levan consigo outro tipo de ofertas, ás veces de alto valor. 

Coñecérmo-la profesión permitiríanos tamén adscribilos a unha determinada 
clase social ou consideralos como un feíto xeneralizado. Polos casos en que consta 
podemos atribuílos a un extracto alto, agás os exemplos dun canteiro e dun posible 
carreteiro, ademais do labrador, así figura,. de San Xurxo de Cereixo citado e non 
computado aquí. Non obstante, este é un dato que tan só, se cadra, os arquivos nos 
poden facilitar no futuro. 

Polo momento, dos doce casos en que figura, catro corresponden a pyrsoas 
relacionadas directamente coa relixión cristiá: dous curas (un por si mesmo e outro 
amigo da familia), un presbítero, Andrés Barcala [pintado en Santiago en 1831 por 
Dugué, quizais o Antonio Duguet tío de Jenaro Pérez Villaamil, un dos poucos asi-

nados (Lám. 17)], e un abade, tío da enferma. Con ela cabe tamén relacionar ó axu
dante maior do provisor de Santiago, Alonso Pérez. Ternos logo os casos dun dou
tor, coidamos que en medicina, Ramón Stolle, e do escribán da Súa Maxestade e de 
Número na Xurisdicción de Soneira, Domingo Antonio López de Miranda. E tamén 
ós país de Manuel Louzao, estudiante de quinto curso en Santiago, e ós discípulos 
do profesor José Castro Agudín, preceptor de Gramática Latina en Padrón, casos 
ambos que nos poden facer pensar nunha boa situación económica. Como tamén 
pode se-lo de José Pérez Lorenzo, de Santa María dos Anxos, emigrante en Cuba, 
onde foi tratado por facultativos e de volta á casa polos mellores médicos. 

Ademais dos casos que anteceden e que nos poden indicar unha boa posición 
económica, atopámonos con outro posible indicador, presente nalgúns dos cadros, 
como é o cualificativo de "Don" ou "Dona". Referíndonos sempre ós do século XIX 
e ós que obedecen a curacións de enfermidades, na Escravitude aparece tamén en 
dezasete ocasións: o matrimonio, en catro; os pais e mailo fillo, nunha; o enfermo 
e a tía, noutra; de maneira individual, en dez; e nunha precedendo ó diminutivo do 
rapaz enfermo, como é o caso de Don Ramoncito Velasco. Nos de Santa Minia apa
rece dúas veces, unha delas o da enferma procedente de Santiago. Tamén no do 
matrimonio brigantino en San Andrés de Barciela, en dous do Monte Medo (nun o 
home e a muller), e nun da Pastoriza, que ademais posiblemente leve engadido o 
apelido do marido ("Dª María Estrella Alfonso de Páez"), e nun dos da Barca. 

Estes son, pois, os aspectos máis salientables que podemos coñecer dun feito 
relixioso motivado por unha enfermidade e a súa posterior curación despois de 
acudiren á intercesión divina, aspectos extraídos da lenda explicativa do milagre 
que nos permiten sabermos algo máis da sociedade galega decimonónica e que 
poden ser complementados no material ou etnográfico con outros tomados da 
representación plástica e que nos amosan como vestían, como era a moblaxe, as 
portas e ventás, os cadros que tiñan nos cuartos, a actitude tomada á hora de face
la petición, etc. Unha pintura inxenua ou naif, carente de perspectiva, pero mos
tra dunha arte popular existente en Galicia porque o pobo a necesitaba e que cum
pre unha finalidade: agradece-la curación e servir de constancia e de propaganda 
do feíto relixioso. 

Lám. l. 
Santa Minia 

(Brión) 
A Coruña) 

Lám. 3. 
A Escravitude 

(As Cruces-Padrón) 
A Coruña 

Lám. 2. 
Santa Minia 
(Brión) 
A Coruña) 



Lám. 5. 
A Escravitude (As 

Cruces-Padrón) 
A Coruña 

Lám.4. 
A Escravitude 
(As Cruces-Padrón 
A Coruña 

Lám. 6. 
A Escravitude (As 
Cruces-Padrón) 
A Coruña 



Lám. 7. 
A Escravitude (As 

Cruces-Padrón 
A Coruña 

Lám. 9. 
A Escravitude (As 

Cruces-Padrón 
A Coruna 

Lám. 8. 
A Escravitude (As 
Cruces-Padrón) 
A Coruña 



Lám. 11. 
Os Milagres do Monte 

Medo (Maceda) 
Ourense 

Lám. 10. 
A Escravitude (As 
Cruces-Padrón 
A Coruña 



Lám. 13. 
A Escravitude (As 

Cruces-Padrón) 
A Coruña 

Lám. 12. 
A Escravitude (As 
Cruces-Padrón) 
A Coruña 



l f,;') ll ¡ nd• e e 'In 1lc\'o/n 1 111 1t tlf1 rn1 lfr 1111'ch\rl 1 r 
\ '<" 11· ,¡ ,, loi- 11 · nen H ~ ,, . ~ nr 'h: trn 11ftH1Mcs irn ~ 
plM1i \\h' S11i,, . \lirtr"" del Elirhwihul y t.\l mo 
111c1tf ,., , · !H'ó 1\\ ~nl1u l ,;;u d1• 1 1' 

Lám. 15. 
Santa Minia (Brión) 

A Coruña 

Lám. 14. 
A Escravitude (As 
Cruces-Padrón) 
A Coruña 

Lám. 16. 
A Escravitude (As 
Cruces-Padrón) 
A Coruña 



Lám. 17. 
A Escravitude (As 

Cruces-Padrón) 
A Coruña 

Lám. 18. 
Santa María de 
Vilaselán (Ribadeo) 
Lugo 



Lám. 19. 
A Virxe do Camiño 
(Muros) 
A Coruña 

35 

Lám. 20. 
A Escravitude (As 
Cruces-Padrón) 
A Coruña 



36 

Lám. 21. 
Ilustración da 
"Cantiga" núm. 118, 
de Afonso X 



Lám. 22. 
Santa Minia (Brión) 

A Coruña 

37 

Lám. 23. 
A Escravitude (As 
Cruces-Padrón) 
A Coruña 



Lám.24. 
Impondo o santo en 

San Domingos 
(Xirazga-Beariz) 

Ourense 

38 

Lám. 25. 
A Escravitude (As 
Cruces-Padrón) 
A Coruña 

39 

Lám. 26. 
A Pastoriza (Arteixo) 
A Coruña 




